საქართველოში განვითარებაზე ორიენტირებული მიგრაციული პოლიტიკის შემუშავებისა და მისი გაუმჯობესების კონტექსტში, დროებითი ლეგალური შრომითი (ცირკულარული) მიგრაციის დანერგვა და ხელშეწყობა განსაზღვრულია ქვეყნისათვის სტრატეგიული მნიშვნელობის ისეთ დოკუმენტებში, როგორებიცაა: ევროკავშირსა და საქართველოს შორის ასოცირების შესახებ შეთანხმება (2014 წ)[footnoteRef:1],  ევროკავშირთან ვიზა-ლიბერალიზაციის სამოქმედო გეგმა და მისი გრძელვადიანი დავალებები (2013 წ.), აგრეთვე, ევროკავშირი-საქართველოს ერთობლივი დეკლარაცია „პარტნიორობა მობილობისათვის“ (2009 წ.). ამასთანავე, ცირკულარული მიგრაციის და დროებითი დასაქმების სფეროში სახელმწიფოთაშორისი თანამშრომლობის წახალისება საქართველოს კანონის „შრომითი მიგრაციის შესახებ“ და საქართველოს 2016-2020 წლების მიგრაციის სტრატეგიის ერთ-ერთი მთავარი მიზანია და კომპლექსური ამოცანების სახითაა წარმოდგენილი აღნიშნულ დოკუმენტებში.  [1:  ასოცირების შესახებ შეთანხმება ერთი მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებსა და მეორე მხრივ, საქართველოს შორის. მუხლი 15. პუნქტი 3. https://goo.gl/bbt58u ] 


თითოეულ ზემოხსენებულ მიმართულებას აერთიანებს საერთო მიდგომა, რომელიც მიზნად ისახავს არალეგალურ მიგრაციასთან ბრძოლას და უკანონო მიგრაციის საპირწონედ ლეგალური მიგრაციის წახალისებას, მათ შორის ცირკულარული მიგრაციის შესაძლებლობების გამოყენებით. აგრეთვე, თანამშროლობის გაუმჯობესებას მოქალაქეთა ლეგალური მობილობის ხელშეწყობისთვის, რაც, ასევე მოიცავს ცირკულარული და დროებითი შრომითი მიგრაციის სქემების განვითარებას  და დიასპორის ჩართულობის უზრუნველყოფას.[footnoteRef:2] [2:   საქართველოსა და ევროკავშირის შორის პარტნიორობა მობილობისათვის ერთობლივი დეკლარაცია. თავი: მობილობა, ლეგალური მიგრაცია, ინტეგრაცია და თავშესაფარი. პუნქტი 1. თავი: მიგრაცია და განვითარება. პუნქტი 10. https://goo.gl/Nyp8gJ ] 


ცირკულარული მიგრაციის პოტენციალის კვლევა პრიორიტეტულ მიმართულებადაა აღიარებული მიგრაციის სტრატეგიით, რომლის ერთ-ერთი ამოცანის მიხედვით, ცირკულარული მიგრაციის სქემების განვითარებისთვის უნდა განხორციელდეს პარტნიორი სახელმწიფოების შრომის ბაზარზე არსებული სიტუაციისა და მოთხოვნების შესწავლა და ანალიზი, რაც საფუძველს მოამზადებს ევროკავშირსა და სხვა ქვეყნებთან სამუშაო ძალის ლეგალურად გაცვლისა და დროებითი შრომითი მიგრაციის სფეროში ორმხრივი თანამშრომლობისთვის[footnoteRef:3]. [3:   საქართველოს მთავრობის 2015 წლის 14 დეკემბრის N 622 დადგენილებით დამტკიცებული საქართველოს 2016-2020 წლების მიგრაციის სტრატეგია. თავი VIII (მიგრაცია და განვითარება), ქვემიზანი “ბ“ http://migration.commission.ge/files/migration_strategy_2016-2020_geo_final_-_amended.pdf  ] 

